
ლოცვები და სამადლობლები 

4. მშვიდობისათვის 

მარადიულო ღმერთო, შენს სრულყოფილ სამეფოში არ აღიმართება მახვილი, გარდა 
სამართლიანობის მახვილისა და არ არის ცნობილი სხვა ძალა, გარდა სიყვარულის 
ძალისა: ასევე ძლიერად განავრცე შენი სული, რათა ყველა ხალხი გაერთიანდეს 
მშვიდობის მეუფის ბაირაღის ქვეშ, როგორც ერთი მამის შვილები; ვისიც არის 
ძალაუფლება და დიდება, ახლა და მარადიულად. ამენ.  

5. ერებს შორის მშვიდობისათვის 

ყოვლისშემძლე ღმერთო, ჩვენო ზეციერო მამა, წარუძეხი მსოფლიოს ერებს 
სამართლიანობისა და ჭეშმარიტების გზაზე, და დაამყარე მათ შორის მშვიდობა, 
რომელიც კეთილსინდისიერების ნაყოფია, რათა ისინი გახდნენ ჩვენი უფლისა და 
მხსნელის - იესო ქრისტეს სამეფო. ამენ.  

6. ჩვენი მტრებისათვის 

ღმერთო, ყოველთა მამაო, ვისმა ძემაც მცნებად დაგვიდო ჩვენი მტრის სიყვარული: 
ცრურწმენიდან ჭეშმარიტებაში წარგვიძეხი მათ და ჩვენ; სიძულვილის, სისასტიკისა 
და შურისძიებისაგან დაიფარე ისინი და ჩვენ; და შენს კეთილ ჟამს, შეგვაძლებინე 
ჩვენ ყველას, რომ ვიდგეთ შერიგებულნი შენს წინაშე; ჩვენი უფლის იესო ქრისტეს 
მიერ. ამენ.  

7. ეკლესიისათვის 

გულმოწყალე მამაო, ჩვენ ვლოცულობთ შენი წმინდა კათოლიკე ეკლესიისათვის. 
აღავსე ის ყოველი ჭეშმარიტებით, ყოველ ჭეშმარიტებაში ყოველი მშვიდობით. სადაც 
უპატიოსნობაშია - განწმინდე ის; სადაც შეცდომაშია - წარმართე; სადაც 
არამართებულობაშია - შეცვალე. სადაც სიმართლეშია - გააძლიერე; სადაც 
საჭიროებაშია - უზრუნველყავი ; სადაც გათიშულობაშია - გააერთიანე; ჩვენი 
მხსნელის, შენი ძის იესო ქრისტეს გამო. ამენ.  

8. ეკლესიის მისიისათვის 

მარადცოცხალო ღმერთო, ვისი ნებაცაა რომ ყველა შენთან მოვიდეს, შენი ძის იესო 
ქრისტეს მეშვეობით: შთააგონე ჩვენი მოწმობა მასში, რათა ყველამ იცოდეს მისი 
მიტევების ძალა და აღდგომის იმედი; რომელიც ცოცხლობს და მეფობს შენთან და 
წმინდა სულთან ერთად, ერთი ღმერთი, ახლა და მარადიულად. ამენ.  



 

11. სამრევლოსთვის 

ყოვლისშემძლე და მარადცოცხალო ღმერთო, ცასა და მიწაზე ყოველივეს განმგებელო, 
ისმინე ჩვენი ლოცვა ამ სამრევლო ოჯახისათვის. გააძლიერე მორწმუნე, წამოაყენე 
უდარდელი და აღადგინე მონანული. გვიბოძე ყოველივე საჭირო ჩვენი საერთო 
ცხოვრებისათვის, და შეგვკრიბე ყველანი რომ ვიყოთ ერთი გულითა და აზრით შენს 
წმინდა ეკლესიაში; ჩვენი უფლის იესო ქრისტეს მიერ. ამენ.  

14. ეკლესიის ერთობისათვის 

ჩვენი ერთადერთი მხსნელისა და მშვიდობის მეუფის, ჩვენი უფლის იესო ქრისტეს  
მამა ღმერთო: მოგვეცი მადლი, რათა სერიოზულად მივუდგეთ იმ დიდ საფრთხეს, 
რომელშიც ჩვენი სამწუხარო განყოფით ვართ; ჩამოგვაშორე ყოველი სიძულვილი და 
ცრურწმენა, და ყველაფერი ის, რამაც შესაძლოა ხელი შეგვიშალოს ღვთაებრივ 
კავშირსა და თანხმობაში; რადგან არის მხოლოდ ერთი სხეული და ერთი სული, 
ერთი იმედი და ერთი მოწოდება, ერთი უფალი, ერთი რწმენა, ერთი ნათლობა, ერთი 
ღმერთი და მამა ყოველთა, რათა ყველანი ვიყოთ ერთი გულისა და ერთი სულის, 
გაერთიანებულნი ჭეშმარიტებისა და მშვიდობის ერთ წმინდა კავშირში, რწმენასა და 
სიყვარულში, და დაე ერთი აზრითა და ბაგით განგადიდოთ შენ; ჩვენი უფლის იესო 
ქრისტეს მიერ. ამენ.   

17. ეკლესიის მუსიკოსებისა და ხელოვანებისთვის 

ღმერთო, ვისაც წმინდანები და ანგელოზები დავანებულნი თაყვანს გცემენ 
სამოთხეში: მარადმყოფი იყავი შენს მსახურებთან, რომლებიც გეძიებენ ხელოვნებითა 
და მუსიკით, რათა სრულყონ დედამიწაზე, შენი ხალხის მიერ აღვლენილი ქება; 
ახლაც მიანიჭე მათ შენი მშვენიერების ხილვა და გახადე ღირსნი დღეგრძელობისა, 
რათა მუდამ გაგამჟღავნონ შენ; ჩვენი უფლის იესო ქრისტეს მიერ. ამენ.  

27. სოციალური სამართლიანობისათვის 

მოგვმადლე ღმერთო, რომ შენმა წმინდა და სიცოცხლის მომნიჭებელმა სულმა ისე 
აღძრას ყოველი ადამიანის გული [განსაკუთრებით კი ამ მიწის მკვიდრნი], რომ ჩვენი 
გამყოფი წინაღობები დაიმსხვრეს, ეჭვები გაქრეს და სიძულვილი შეწყდეს; რათა  
განყოფა განიკურნოს, ჩვენ კი სამართლიანობასა და მშვიდობაში ვიცხოვროთ; ჩვენი 
უფლის იესო ქრისტეს მიერ. ამენ.  



28. კონფლიქტის ჟამს 

ღმერთო, შენ თანაცხოვრებაში შეგვაკავშირე ჩვენ. დაგვეხმარე, რათა 
სამართლიანობისა და ჭეშმარიტებისთვის ბრძოლის შუაგულში, სიძულვილისა და 
წყენის გარეშე დავუპირისპირდეთ ერთმანეთს, და ვიშრომოთ ერთად 
ურთიერთშემწყნარებლობითა და პატივისცემით; ჩვენი უფლის იესო ქრისტეს მიერ. 
ამენ.  

31. სკოლებისა და კოლეჯებისათვის 

მარადიულო ღმერთო, აკურთხე ყველა სკოლა, კოლეჯი და უნივერსიტეტი 
[განსაკუთრებით კი ________], რათა ისინი იყვნენ მტკიცე განათლების, ახალი 
აღმოჩენებისა და სიბრძნისაკენ სწრაფვის ცოცხალი კერები; და მიჰმადლე, რათა მათ 
ვინც ასწავლის და ვინც სწავლობს,  დაე გიპოვონ შენ - ყოველი ჭეშმარიტების წყარო; 
ჩვენი უფლის იესო ქრისტეს მიერ. ამენ.  

35. ღარიბთა და მიუსაფართათვის 

ყოვლისშემძლე და ყოვლადმოწყალე ღმერთო, შენს წინაშე ვიხსენებთ ყველა ღარიბსა 
და მიუსაფარ პიროვნებას, რომელთა დავიწყებაც ჩვენთვის ადვილი იქნებოდა: 
უსახლკაროებსა და შეჭირვებულებს, მოხუცებსა და ავადმყოფებს, და ყველას, 
რომელთაც მზრუნველი არ გააჩნიათ. დაგვეხმარე განვკურნოთ სხეულსა და სულში 
გატეხილნი, რათა მათი მწუხარება სიხარულად გარდავქმნათ. მოგვმადლე მამაო, 
შენი ძის სიყვარულის გამო, რომელიც ჩვენს გამო ღატაკი გახდა, ჩვენი უფალი იესო 
ქრისტე. ამენ.  

36. ჩაგრულთათვის 

სიბრალულით მოხედე, მამაზეციერო, ამ მიწის ხალხს, რომლებიც ცხოვრობენ 
უსამართლობასთან, ტერორთან, სნეულებასთან და სიკვდილთან, როგორც მათ 
მუდმივ თანამგზავრთან ერთად. შეგვიწყალე ჩვენ. დაგვეხმარე აღმოვფხვრათ ჩვენი 
სისასტიკე მოყვასისადმი. გააძლიერე ისინი, რომლებიც საკუთარ ცხოვრებას 
უძღვნიან ყველასათვის კანონისმიერი თანასწორი დაცვისა და თანასწორი 
შესაძლებლობების დამყარებას. და გვიბოძე, რათა ყველა ჩვენგანმა იხაროს ამ მიწის 
სიმდიდრის სამართლიანი წილით; ჩვენი უფლის იესო ქრისტეს მიერ. ამენ.  

 

 



48. მათთვის ვინც მარტოხელაა 

ყოვლისშემძლე ღმერთო, რომლის ძესაც არ ჰქონდა თავის მისადრეკელი: უბოძე მათ, 
რომლებიც მარტონი ცხოვრობენ, დაე არ იყვნენ მარტოსულნი თავიანთ 
განმარტოებაში, არამედ მის ნაკვალევზე იპოვონ სრულყოფა შენსა და თავიანთი 
მოყვასის სიყვარულში; ჩვენი უფლის იესო ქრისტეს მიერ. ამენ.  

49. მოხუცთათვის 

მოწყალებით უმზირე, ღმერთო ჩვენო მამავ, ყველას ვისთვისაც ნამატ წლებს 
სისუსტე, მწუხარება ან მარტოობა მოაქვს. უზრუნველყავი მათთვის ღირსებისა და 
მშვიდობის სახლი; მიეცი მათ გონიერი შემწეები და ნება იმისა რომ დათანხმდეს 
დახმარებას; და რაც უფრო მცირდება მათი სიძლიერე, გაზარდე მათი რწმენა და შენს 
სიყვარულში დარწმუნება. ამას შეგთხოვთ ჩვენი უფლის - იესო ქრისტეს სახელით. 
ამენ.  

50. დაბადების დღისთვის 

ღმერთო, ჩვენი ჟამი შენს ხელშია: ვლოცულობთ, კეთილგანწყობით უმზირე შენს 
მსახურს N, როცა ის იწყებს ახალ წელს. უბოძე, რათა გაიზარდოს სიბრძნესა და 
მადლში, და გააძლიერე შენს კეთილშობილებაში ნდობა მისი, თავისი ცხოვრების 
ყოველ დღეს; ჩვენი უფლის იესო ქრისტეს მიერ. ამენ.  

54. მათთვის ვინც გვიყვარს 

ყოვლისშემძლე ღმერთო, ამ და მომავალ ცხოვრებაში შენს უცვლელ ზრუნვასა და 
სიყვარულს ვანდობთ ყველას, ვინც ძვირფასია ჩვენთვის, ვიცით რომ შენ აკეთებ 
მათთვის იმაზე უკეთეს საქმეებს, ვიდრე ეს ჩვენ შეგვიძლია ვისურვოთ ან ვილოცოთ 
ამისთვის; ჩვენი უფლის იესო ქრისტეს მიერ. ამენ.  

62. ლოცვა მიეწერება წმ. ფრანცისკე ასიზელს 

უფალო, მაქციე შენი მშვიდობის იარაღად. სადაც სიძულვილია, დაე სიყვარული 
ვთესო; სადაც ჭრილობაა - პატიება; სადაც უთანხმოებაა - ერთობა; სადაც ეჭვია - 
რწმენა; სადაც სასოწარკვეთაა - იმედი; სადაც სიბნელეა - სინათლე; სადაც მწუხარებაა 
- სიხარული; გვიბოძე, რათა არ ვეძიოთ ნუგეშისცემა სხვისგან, არამედ თავად 
ვანუგეშოთ; სხვისგან გაგება, არამედ თავად გავუგოთ; სხვისგან შეყვარება, არამედ 
თავად შევიყვაროთ. რადგან გაცემითაა რომ ვღებულობთ; პატიებითაა რომ ვიღებთ 
მიტევებას; და სიკვდილითაა რომ ვიბადებით მარადიულ სიცოცხლეში. ამენ.  



64. ღვთისმსახურებამდე 

ყოვლისშემძლე ღმერთო, რომელიც გადმოედინები ყველაზე, ვინც გესწრაფვის  
მადლისა და ვედრების სულით: როცა მოგეახლებით, დაგვიცავი გულის სიცივისა და 
გონების გაფანტვისაგან, რათა მტკიცე ფიქრებითა და ანთებული გრძნობებით 
თაყვანი გცეთ სულითა და ჭეშმარიტებით; ჩვენი უფლის იესო ქრისტეს მიერ. ამენ. 

66. ზიარების მიღებამდე 

იყავი მყოფი, ჰოი იესო, ჩვენო დიდო მღვდელმთავარო, როგორც მყოფობდი შენს 
მოციქულებთან და გაცხადდი ჩვენში პურის გატეხვისას; რომელიც ცოცხლობ და 
მეფობ მამასთან და წმინდა სულთან ერთად, ახლა და მარადიულად. ამენ.  

67. ზიარების შემდგომ 

უფალო იესო ქრისტე, რომელმაც მშვენიერ საიდუმლოში დაგვიტოვე შენი ვნების 
სახსოვარი: გვიბოძე, გევედრებით, დაე ისე ვცეთ თაყვანი შენი სხეულისა და სისხლის 
წმინდა საიდუმლოს, რომ ოდესმე შევიცნოთ ჩვენში შენი გამოსყიდვის ნაყოფი; 
რომელიც ცოცხლობ და მეფობ მამასთან და წმინდა სულთან ერთად, ერთი ღმერთი, 
მუდამ და მარადიულად. ამენ.  

68. ღვთისმსახურების შემდგომ 

მოგვმადლე, გევედრებით, ყოვლისშემძლე ღმერთო, რომ ეს სიტყვები, რომლებიც 
დღეს ჩვენი გარეგანი სასმენელით მოვისმინეთ, დაე შენი მადლით ისე იყოს ჩვენს 
გულებში შინაგანად დამყნობილი, რომ მათ მოიყვანონ ჩვენში კეთილი ცხოვრების 
ნაყოფი, შენი სახელის პატივისა და ქებისათვის; ჩვენი უფლის იესო ქრისტეს მიერ. 
ამენ.  

70. სამადლობელი კვებისას 

მოგვეცი მადლიერი გულები, მამაო ჩვენო, ყველა შენი წყალობისათვის და შეგვაგონე 
სხვათა საჭიროებებზე; ჩვენი უფლის იესო ქრისტეს მიერ. ამენ.  

ან ეს: 

კურთხეული ხარ შენ, უფალო ღმერთო, სამყაროს მეუფევ, რადგან მოგვეცი საკვები 
ცხოვრების შესანარჩუნებლად და გულის გასახალისებლად; ჩვენი უფლის იესო 
ქრისტეს მიერ. ამენ.  

 



სამადლობლები: 

4. წმინდანთა და რწმენით გარდაცვლილთათვის 

გმადლობთ შენ, უფალო ღმერთო ჩვენო, წარსული დროის შენს მსახურთა და 
მოწმეთათვის: აბრაამის - მორწმუნეთა მამისათვის,  სარასთვის - მისი ცოლისათვის; 
მოსეს - რჯულის მომცემისათვის, მღვდელ აარონისათვის; მირიამისა და იესო 
ნავესათვის, დებორასა და გედეონისათვის, სამუელისა და მისი დედის - ჰანასათვის; 
ესაიასა და ყველა წინასწარმეტყველისათვის; მარიამის - ჩვენი უფლის დედისათვის; 
პეტრესთვის, პავლესთვის და ყველა მოციქულისათვის; მარიამისა და მართასთვის და 
მარიამ მაგდალელისათვის; სტეფანე პირველწამებულისათვის და ყველა მოწამისა და 
წმინდანისათვის ყველა საუკუნეში და ყველა მიწაზე. შენს მოწყალებაში, უფალო 
ღმერთო ჩვენო, მოგვეცი ჩვენც, როგორც მათ მიეცი, იმედი ხსნისა და მარადიული 
ცხოვრების დაპირებისა; ჩვენი უფლის იესო ქრისტეს მიერ, რომელიც არის 
განსვენებულთაგან პირმშო. ამენ.  

7. რასებისა და კულტურების მრავალფეროვნებისათვის 

ღმერთო, რომელმაც ყოველი ხალხი შენს ხატად შექმენი, გმადლობთ შენ ამ 
სამყაროში რასებისა და კულტურების მშვენიერი მრავალფეროვნებისათვის. 
გაამდიდრე ჩვენი ცხოვრება მუდმივად მზარდი თანამეგობრობის წრეებით და 
დაგვანახე შენი მყოფობა მათში, რომლებიც ჩვენგან ყველაზე მეტად განსხვავდებიან, 
სანამ შენი სიყვარულის შესახებ ჩვენი ცოდნა, არ გახდება სრულყოფილი ჩვენს 
სიყვარულში ყველა შენი შვილისადმი; ჩვენი უფლის იესო ქრისტეს მიერ. ამენ.  

8. დედამიწის მშვენიერებისათვის 

გმადლობთ შენ, ყოვლადმოწყალე ღმერთო, მიწის, ცისა და ზღვის 
მშვენიერებისათვის; მთების, ვაკეებისა და ზღვების სიუხვისათვის; ჩიტების 
ჭიკჭიკისა და ყვავილების სილამაზისათვის. გაქებთ ამ კარგი ძღვენისათვის და 
ვლოცულობთ, დაე დავიცვათ ის ჩვენი შთამომავლებისათვის. გვიბოძე, რათა 
მადლიერი სიხარულით განვაგრძოთ ზრდა შენს უხვ ქმნილებაში, შენი სახელის 
პატივისა და დიდებისათვის, ახლა და მარადიულად. ამენ.  

10. შვილის ყოლის საჩუქრისათვის 

ზეციერო მამა, შენ გამოგზავნე შენი ძე ამ სამყაროში. გმადლობთ, ჩვენს მოვლას 
მინდობილი ამ ბავშვის  N  სიცოცხლისათვის. დაგვეხმარე გვახსოვდეს, რომ ჩვენ 
ყველანი შენი შვილები ვართ, და დაე ისე შევიყვაროთ და აღვზარდოთ ის, რომ მან  



მიაღწიოს შენს მარადიულ სამეფოში მისთვის განკუთვნილ სრულ სიმაღლეს; შენი 
საყვარელი ძის, ჩვენი უფლის იესო ქრისტეს გამო. ამენ.  

კოლექტები: 

8. გარდაცვლილისთვის 

მარადიულო უფალო ღმერთო, შენ ინარჩუნებ ყოველ სულს სიცოცხლეში: მიეცი შენს 
ეკლესიას სამოთხესა და მიწაზე, ნათელი და მშვიდობა შენი; და გვიბოძე რომ ჩვენ, 
მათი კეთილი მაგალითის კვალად, რომლებიც გემსახურებოდნენ აქ და ახლა 
განისვენებენ, საბოლოოდ მათთან ერთად შევძლოთ შესვლა შენს დაუსრულებელ 
სიხარულში; ჩვენი უფლის იესო ქრისტეს მიერ, რომელიც ცოცხლობს და მეფობს 
შენთან და წმინდა სულთან ერთად, ერთი ღმერთი, ახლა და მარადიულად. ამენ.  

ან ეს: 

ყოვლისშემძლე ღმერთო, დღეს შენს წინაშე ვიხსენებთ შენს ერთგულ მსახურს  N  ; და 
ვლოცულობთ, რომ მისთვის ვრცელი ცხოვრების კარიბჭის გახსნით, მიიღებ მას შენს 
სასიხარულო მსახურებაში, რათა მათთან ერთად, რომლებიც ერთგულებით 
გემსახურნენ წარსულში, მანაც გაიზიაროს ჩვენი უფლის - იესო ქრისტეს მარადიული 
გამარჯვება; რომელიც ცოცხლობს და მეფობს შენთან და წმინდა სულთან ერთად, 
ერთი ღმერთი, მუდამ და მარადიულად. ამენ.  

17. ერისათვის 

უფალო ყოვლისშემძლე ღმერთო, შენ შექმენი დედამიწის ყველა ხალხი შენი 
დიდებისათვის, რომ გემსახურონ თავისუფლებასა და მშვიდობაში: მიეცი ჩვენი 
ქვეყნის ხალხს მონდომება სამართლიანობისათვის და მოთმინების ძალა, რათა ჩვენი 
თავისუფლება გამოვიყენოთ შენი გულმოწყალე ნების შესაბამისად; ჩვენი უფლის 
იესო ქრისტეს მიერ, რომელიც ცოცხლობს და მეფობს შენთან და წმინდა სულთან 
ერთად, ერთი ღმერთი, მუდამ და მარადიულად. ამენ.  

20. ავადმყოფთათვის 

ზეციერო მამა, სიცოცხლისა და ჯანმრთელობის მომნიჭებელო: ანუგეშე და 
შეამსუბუქე შენი ავადმყოფი მსახურნი, და მიეცი შენი განმაკურნებელი ძალა მათ, 
რომლებიც მათ საჭიროებებს ემსახურებიან, რათა ისინი (სახელი, სახელები)  
ვისთვისაც ჩვენი ლოცვა აღევლინება, გაძლიერდნენ თავიანთ უძლურებაში და 
ჰქონდეთ დარწმუნება შენს მოსიყვარულე ზრუნვაში; ჩვენი უფლის იესო ქრისტეს 



მიერ, რომელიც ცოცხლობს და მეფობს შენთან და წმინდა სულთან ერთად, ერთი 
ღმერთი, ახლა და მარადიულად. ამენ.  

23. განათლებისათვის 

ყოვლისშემძლე ღმერთო, ყოველი სიბრძნის წყაროვ: შენი წმინდა სულით განანათლე 
ის, ვინც ასწავლის და ის ვინც სწავლობს, რათა შენი ჭეშმარიტების შემეცნებაში 
გახარებულებმა, თაყვანი გცენ და გემსახურონ, თაობიდან თაობამდე; ჩვენი უფლის 
იესო ქრისტეს მიერ, რომელიც ცოცხლობს და მეფობს შენთან და წმინდა სულთან 
ერთად, ერთი ღმერთი, მუდამ და მარადიულად. ამენ. 

წმინდა ნინოსთვის 

ყოვლისშემძლე ღმერთო, რომელმაც მოუწოდე შენს მსახურს - ნინოს, რომ ყოფილიყო 
შენი მოციქული საქართველოს ხალხისათვის, რომ სიბნელეში მოხეტიალენი შენს 
ჭეშმარიტ ნათელსა და შემეცნებაში მოეყვანა; ჩვენც გვიბოძე რომ ვიაროთ ამ 
ნათელში, რათა საბოლოოდ მივიდეთ შენი მარადიული დღის სინათლეში; ჩვენი 
უფლის იესო ქრისტეს მიერ, რომელიც ცოცხლობს და მეფობს შენთან და წმინდა 
სულთან ერთად, ერთი ღმერთი, ახლა და მარადიულად. ამენ.  

 

 

 

 

 


